Reglur

um

framkvæmd samfélagsþjónustu og

eftirlit með dómþolum í samfélagsþjónustu

1. gr.

Upphaf samfélagsþjónustu


Fangelsismálastofnun ríkisins ákveður hvar og á hvaða tímabili samfélagsþjónusta fer fram.


Fangelsismálastofnun birtir samfélagsþjóni skírteini þar sem fram koma skilyrði samfélagsþjónustu, klukkustundafjöldi, tímabil og vinnustaður. 


Fangelsismálastofnun ákveður í samráði við vinnuveitanda vinnuáætlun sem síðan er birt samfélagsþjóni áður en vinnan sjálf hefst. 

2. gr.

Mætingar í samfélagsþjónustuvinnu


Samfélagsþjónn skal vera mættur til samfélagsþjónustuvinnu nákvæmlega á þeim tíma sem skráður er á vinnuáætlun.



Mæti samfélagsþjónn ekki til vinnu, mæti of seint eða yfirgefur vinnustað áður en vinnutíma samkvæmt vinnuáætlun lýkur er litið á slíkt sem rof  á skilyrðum og getur leitt til áminningar eða afturköllunar á samfélagsþjónustu. Verði samfélagsþjóni veitt áminning skal hann vinna upp þann dag eða það sem eftir er af þeim degi. Umsjónarmaður vinnustaðar og eftirlitsaðili Fangelsismálastofnunar ákveða hvenær sá tími skal unninn upp.



Telji samfélagsþjónn sig ekki geta mætt til samfélagsþjónustuvinnu vegna veikinda eða af öðrum sérstökum ástæðum ber honum að hafa samband við eftirlitsaðila Fangelsismálastofnunar áður en vinnan hefst. Fangelsismálastofnun er þó heimilt að skylda samfélagsþjón til að mæta til vinnu ef ástæðan er ófullnægjandi. Eftirlitsaðili getur óskað eftir vottorði eða annars konar staðfestingu vegna fjarveru. Samþykki Fangelsismálastofnun fjarveru skal sá tími unninn upp í samráði við eftirlitsaðila og umsjónarmann vinnustaðar. 


Samfélagsþjóni er óheimilt að sinna einkaerindum á meðan samfélagsþjónustuvinna fer fram.


Samfélagsþjóni er ekki heimilt að yfirgefa vinnustað í matartíma. Sé vinnustaður lokaður á þeim tíma dregst sá tími frá á vinnuáætlun.


Samfélagsþjóni ber að vinna með fullnægjandi hætti þau störf sem lögð eru fyrir hann af umsjónarmanni vinnustaðar.

3. gr.

Eftirlit


Umsjónarmaður vinnustaðar skal fylgjast með því að samfélagsþjónn mæti til vinnu og á réttum tíma. Ber að tilkynna eftirlitsaðila Fangelsismálastofnunar þegar í stað ef hann sinnir þessu ekki. 


Umsjónarmanni vinnustaðar er óheimilt að breyta vinnustundum, vinnutímabili eða fyrirkomulagi vinnu hjá samfélagsþjóni nema í samráði við Fangelsismálastofnun. Þá er honum óheimilt að fela samfélagsþjóni önnur verkefni en sannanlega teljast unnin í þágu vinnustaðarins.


Umsjónarmaður vinnustaðar skal staðfesta viðveru samfélagsþjóns með undirritun að vinnutíma loknum hverju sinni á frumrit vinnuáætlunar.


Í lok síðasta vinnudags skal umsjónarmaður vinnustaðar afhenda eftirlitsaðila Fangelsismálastofnunar frumrit vinnuáætlunarinnar með staðfestingu á mætingu samfélagsþjóns.


Brot umsjónarmanns vinnustaðar á reglum þessum geta leitt til þess að samningi milli Fangelsismálastofnunar og viðkomandi vinnustaðar verði rift.

Fangelsismálastofnun ríkisins.

